
КАЗАН, 2017 ел
● 4 октябрьдә Татарстанның Дәүләт Советында Өлкәннәр атналыгы уңаеннан бәйрәм кичәсе үтте. Матбугат өлкәсе ветераннарын бәйрәм белән республиканың Дәүләт Советы рәисе урынбасары, Журналистлар Союзы рәисе Римма Ратникова котлады.
Үз чыгышында Римма Ратникова матбугат хезмәткәрләренең һәрвакыт республика вакыйгалары эчендә кайнавын белдерде. «Без иҗади союзыбызның зур юбилеена әзерләнәбез. 2008 елда журналистлар берләшмәсенә 100 ел тула. Ул 1918 елда Казанның өч әйдәп баручы өч газета редакциясе тәкъдиме белән оешкан һәм үз рәтләренә иң актив матбугат вәкилләрен берләштергән», - дигән ул. 
Ветераннарга мөрәҗәгать итеп, Журналистлар союзы җитәкчесе аларның республика үсешенә керткән өлешләрен ассызыклады. «Бүген биредә газета һәм журналларда, телевидение һәм радиода эшләүчеләр җыелган. Сезнең өлешкә үзгәртеп кору, Татарстанның икътисади үсеш еллары туры килде. Һәм сез әлеге хәрәкәттә турыдан-туры катнаштыгыз, авырлыкларны һәм килеп чыккан мәсьәләләрне күрсәттегез, уңышларны һәм күрсәткечләрне яктырттыгыз», - дигән ул. 
Республиканың массакүләм мәгълүмат чарасы ветераннарына рәхмәт белдереп, Римма Ратникова аларга сәламәтлек һәм иминлек теләде. Ел юбилярларына истәлекле бүләкләр тапшырды.

● 4 октябрьдә Татарстан Республикасының 2018 елга һәм 20019-2020 елларга план өлешенә бюджет проекты республиканың парламентына тәкъдим ителде. Парламент Рәисе Фәрит Мөхәммәтшин карары нигезендә, ул Дәүләт Советы комитетларына тапшырылды. Шул рәвешле, республиканың төп финанс законы буенча фикер алышу башлана. 10 октябрьдә парламент тыңлаулары узачак, аннан соң бюджет планын республика муниципалитетлары караячак. 
Парламентның бюджет, салымнар һәм финанс комитеты җитәкчесе Леонид Якунин билгеләп үткәнчә, 2018 ел бюджеты социаль юнәлештә булачак. 
“Бюджет хакында закон проекты депутаталар тарафыннан актив рәвештә өйрәнелә. 2018 елда Президентның “Май Указлары” категориясенә кермәгән гражданнарга хезмәт хаклары арттырылачак. Бу максатларга 113 млрд сум юнәлдереләчәк”, - диде Леонид Якунин. 
2018 ел бюджетының керем өлеше 196 405 386,6 мең сум, чыгымнар 199 064 350,9 сум, ә дефицит 2 658 964,3 мең сум тәшкил итәчәк. 
Леонид Якунин бюджетның күп өлеше, төгәлрәге 90 процентка якыны программаларны финанслауга тотылачагын да билгеләп үтте.

● 6 октябрьдә ТР Дәүләт Советының Мәгариф, мәдәният, фән һәм милли мәсьәләләр комитеты утырышында республиканың 2018 елга һәм 2019-2020 елгы план өлешенә бюджет проекты каралды. 
"Конституциядән соң иң мөһиме – бюджет. Аңардан башка бер генә канун да гамәлгә ашырылмый. Шуңа да без бу мәсьәләгә аеруча да җитди карыйбыз", – диде комитет рәисе Разил Вәлиев. Утырышта  Дәүләт Советы Рәисе урынбасары Римма Ратникова, республиканың финанс һәм икътисад министрлары урынбасарлары да катнашты.

Республика икътисад министры урынбасары Олег Пелевин депутатларны төбәкнең икътисади күрсәткечләре белән таныштырды.

Татарстан Республикасы икътисадында, узган елгы кебек үк, быел да үсеш күзәтелә. Төбәк икътисади күрсәткечләре, гадәттәгечә, гомумроссия күрсәткечләреннән югарырак, диде ул. Гыйнвар нәтиҗәләре буенча, төбәк тулаем продукты 103, 6 процент тәшкил иткән.

«Икътисад үсешенә төп өлешне сәнәгать һәм сәүдә кертә. Узган ел сәнәгать җитештерү индексы 103,1 процент булган, файдалы казылмаларны чыгару 2-3 процентка арткан», - диде министр урынбасары. 
Аның сүзләренә караганда, быел җитештерү индексының күләме 102,4 процент булыр дип фаразлана. Җитештерелгән продукция күләме 2 трл 148 млн сум булыр дип көтелә. 
Олег Пелевин агымдагы елның дүртенче кварталында республикада берничә сәнәгать объектлары эшли башлаячагын да билгеләп үтте. Бу исә, үз чиратында, 2018 елда республиканың бюджет кертемен арттырачак. 
2018 елда мәгариф өлкәсенә Татарстан бюджетыннан 55 млрд сумнан артык акча бүленәчәк. 
Бу хакта республиканың финанс министры урынбасары Алла Анфимова хәбәр итте. 
Ул депутатларны 2018 елга һәм 2019-2020 ел план өлешенә бюджет проекты белән таныштырды.

«Әлеге акчалар профессиональ белем бирү учреждениеләр эшчәнлеген, гомумбелем бирү учреждениеләре эшчәнлеген тәэмин итү, белем бирү өлкәсендә хезмәт күрсәтүне гамәлгә ашыру, белем бирү кабинетларын җиһазландыру һәм Мәгариф һәм фән министрлыгы аппараты эшчәнлегенә, шулай ук, белем бирү өлкәсендә чаралар оештыруга тотылачак», - диде Алла Анфимова.

Урынбасар билгеләп үткәнчә, федераль максатчан программаларга һәм уңайлы тирәлек тәэмин итүгә 3,9 млрд сум акча тотылыр дип фаразлана.

Өстәмә белем бирү учреждениеләренә 390 млн сум, югары белем бирү уку йортларына 670 млн сум акча каралачак.

2018 елда Татарстан бюджетыннан массакүләм мәгълүмат чараларына 1 млрд 195,8 млн сум күләмендә акча бүленәчәк. 2019 елда бу күрсәткеч - 1 млрд 193,3 млн сум, 2020 елда 1 млрд 200,1 млн сум булыр дип көтелә. Шул исәптән, бюджетара трансферлар хисабына федераль бюджеттан 2018-2020 елларга 1,5 млн сум акча бүленәчәк. 
Финанс министры урынбасары Алла Анфимова әйтүенчә, телевидение һәм радиога 587 млн сум, вакытлы матбугатка һәм нәшрият эшенә 555 млн сум, «Татмедиа» аппаратына 16,4 млн сум акча бүлеп бирү каралган. 
2017 елда матбугат чараларына 1 млрд 280 млн сум бүленгән булган.
● 6 октябрьдә Казанда мәгариф хезмәткәрләрен хөрмәтләделәр. Иң яхшы, алдынгы күрсәткечләргә ия укытучыларны, белем бирү учаклары җитәкчеләренә дәүләт бүләкләре тапшырылды. Укытучы көненә багышланган тантанада Татарстан Президенты Рөстәм Миңнеханов, республиканың Дәүләт Киңәшчесе Минтимер Шәймиев, Татарстанның Дәүләт Советы Рәисе Фәрит Мөхәммәтшин, республика вице-премьеры – мәгариф һәм фән министры Энгель Фәттахов һәм башка рәсми затлар катнашты. 
Рөстәм Миңнеханов укытучы белгечлегенең авыр һөнәр булуын билгеләп узды. “Бу җаваплы, катлаулы, кирәкле һөнәр. Ашаган белми, тураган белә. Сез генә укытуның ничек авыр икәнен беләсез. Безгә дә кайчак кемне дә булса өйрәтергә туры килә, әмма килеп чыкмый, шуңа күрә без укытуның ничек авыр булуын аңлыйбыз", – дип белдерде Рөстәм Миңнеханов. Президент бүген кеше капиталы беренче урында торуын һәм аның нинди булуы нәкъ менә укытучыларга бәйле икәнен билгеләп узды.

Дәүләт Киңәшчесе четерекле булган тел мәсьәләсенә дә тукталды. Ул тел мәсьәләсен сәясәтләштерүгә урын куелырга тиеш түгеллеген белдерде. "Мин үзем чиста татар мәктәбен тәмамладым, сынау имтиханнарын да рус телендә тапшырдык. Без предметларны русчага тәрҗемә итү белән шөгыльләндек. Үзгәртеп кору елларында Казанда бер тулы булмаган татар мәктәбе калганын онытабыз. Гади вакытлар түгел иде ул, әмма без бу елларны барлык милләтләр белән лаеклы төстә, дуслыкта уздык. Алга таба да шулай дәвам итте", – дип хатирәләренә тукталды Минтимер Шәймиев.

Укытучыларны, шулай ук, Фәрит Мөхәммәтшин да тәбрикләде. “Илдә, җәмгыятьтә хөрмәткә лаек һөнәрләр күп: инженерлар, авыл хуҗалыгы хезмәткәрләре, галимнәр дә бар, әмма укытучы кешедә булган бар әйбернең башында тора. Һәр кеше сезнең куллар, сезнең тәрбия аша уза. Сезнең кулларда – меңләгән кеше, ә димәк, республика, дәүләт язмышы. Традицион уза торган педсоветта мин мөгаллимнәрнең чыгышыннан ике әйберне аңладым: укытучының төп ике функциясе яхшы белем һәм тәрбия бирүдән гыйбарәт. Кеше белемле дә булырга мөмкин, әмма тәрбиясез, әхлаксыз булса, аннан уңышлы гражданин чыкмаска да мөмкин”, – дип белдерде парламент башлыгы.

Укытучыларны, шулай ук, Казан (Идед буе) федераль университеты ректоры Илшат Гафуров һәм Татарстанның Дәүләт Советы Рәисе урынбасары Татьяна Ларионова котлады. 

Тантана коры чыгышлардан гына тормады: җыр-бию һәм видеоэкраннарда төрле яздырылган язмаларны күрсәтү белән аралаштырып барды. Нәниләрнең укытучы турында күзаллаулары, кызык-кызык сүзләре бәйрәмгә самимилек, ямь өстәде. Мәктәп укучылары, студентлар да укытучылары турында якты хатирәләре, аларга карата җылы теләкләре белән уртаклашты.

● 7 октябрьдә  республикада Татарстан Урман хуҗалыгы министрлыгы оештырган “Урман атналыгы – 2017” табигатьне саклау акциясе башланып китте. Татарстан Дәүләт Советы депутатлары һәм Дәүләт Советы Аппараты хезмәткәрләре Идел буе районында “Вахитов” скверында чыршылар утыртты. 
“Без, депутатлар, үз районнарыбызда да агачлар утыртуны оештырабыз. Узган ел, мәсәлән, Чүпрәле районында 47 гектарда, быел исә 78 гектарда урман утырттык. Язын исә мәктәп укучылары белән алмагачлар утырткан идек. Без бүгенгә түгел, киләчәк буыннар өчен эшлибез. Һава торышы утыртылган агачларга тамырланыр һәм үсеп китәр өчен бик әйбәт”, – дип акция турындагы тәэсирләре белән бүлеште Татарстан Дәүләт Советы депутаты Ринат Гайзатуллин.

● 10 октябрьдә Дәүләт Советы Рәисе Фәрит Мөхәммәтшин Венгриянең Казандагы яңа генераль илчесе Адам Штифтер әфәнде белән очрашты. Очрашу Фәрит Мөхәммәтшинның Дәүләт Советындагы эш бүлмәсендә узды. Яклар Россия-Венгрия арасындагы үзара мөнәсәбәтләр кысаларында хезмәттәшлек мөмкинлекләре буенча фикер алышты. 
Дәүләт Советы Рәисе билгеләп үткәнчә, Татарстан белән Венгриянең хезмәттәшлек перспективалары зурдан. Аерым алганда, энергетика, туризм өлкәсендәге мәсьәләләргә кагылып үтелде.

“Туристлар ташкынын җайга салу өчен турыдан-туры самолет рейсларын булдыру мәсьәләсен хәл итәргә кирәк. Бу мәсьәләнең чишелешен табу ике илнең эшмәкәрләре өчен дә бик кулай булачак”, – дип басым ясап әйтте республика парламенты башлыгы.

● 10 октябрьдә Татарстан парламентында Дәүләт Советының Бюджет, салымнар һәм финанслар комитеты башлыгы Леонид Якунин рәислегендә «2018 елга, 2019 һәм 2020 еллар план чорына Татарстан Республикасы бюджеты турында» Татарстан Республикасы законы проекты буенча парламент тыңлаулары булды. Чарада Татарстан Премьер-министры Алексей Песошин, парламент башлыгы урынбасары Юрий Камалтынов, республиканың министрлыклары, идарә тармагы вәкилләре катнашты. 
Беренче булып чарада Татарстан икътисад министры Артем Здунов чыгыш ясады. Аның сүзләренә караганда, 2018 елда төбәк тулаем продукты 3,8 процентка үсәчәк. Сәнәгать җитештерү индексы 5,7 процентка, хезмәт хакы фонды 4,2 процентка, кулланучылар бәясе индексы 4 процентка үсәр дип фараз кылына.

Татарстан финанс министры Радик Гайзатуллин билгеләп үткәнчә, 2018 елда республика бюджетының керем өлеше 196 млрд 405 млн 386,6 мең сум, чыгымнар 199 млрд 64 млн 350,9 мең сум, дефицит күләме 2 млрд 658 млн 9643 мең сум тәшкил итәчәк.

Радик Гайзатуллин киләсе ел бюджетында нинди өлкәгә күпме акча каралачагы хакында да хәбәр итте.

Беренче урында «Мәгариф» өлкәсе. Бу юнәлешкә республика бюджетыннан 55 млрд 183 млн сум акча бүленәчәк.

«Социаль сәясәт» өлкәсе икенче урынны били. Аңа 41 млрд 978 млн сум күләмендә акча бүленер дип фаразлана.

«Илкүләм икътисад»ка - 33 млрд 394 млн сум, «Сәламәтлек саклау» өлкәсенә - 22 млрд 496 млн сум, «Торак-коммуналь хуҗалык»ка - 10 млрд 933 млн сум, «Гомумдәүләт мәсьәләләре»нә - 9 млрд 608 млн сум, «Мәдәният һәм кинематография»гә - 7 млрд 826 млн сум, «Физик культура һәм спорт» өлкәсенә - 5 млрд 188 млн сум, «Илкүләм куркынычсызлык һәм хокук саклау эшчәнлегенә» - 1 млрд 308 млн сум, «Массакүләм мәгълүмат чарлары»на - 1 млрд 195 млн сум, «Илкүләм саклык»ка - 1 млрд 9 млн сум, «Әйләнә тирәлекне саклау»га 288,7 млн сум акча бүленер дип фараз кылына.

Ятим балаларны торак белән тәэмин итү өчен Татарстан бюджетыннан һәм федераль бюджеттан 355 млн сум акча бүлеп биреләчәк. Шуларның 15 млн сумы федераль бюджеттан каралачак. Министр сүзләренә караганда, бу сумма, 2017 ел белән чагыштырганда, индексацияләнгән.

«Күп балалы гаиләләрне торак белән тәэмин итүдә федераль бюджет катнашмый, моңа республика гына акча бирә. Киләсе елга ул сумма 195 млн сум булыр дип фаразлана», - диде Радик Гайзатуллин.

Татарстанда 2018 елда минималь хезмәт хакы артачак. «Алдагы елда бюджет өлкәсендә эшләүчеләрнең хезмәт хакын арттыру максатыннан, бюджет проектында шактый зур сумма каралган. Хәзерге вакытта минималь хезмәт хакы 7800 сум тәшкил итә. Аны 9489 сумга кадәр күтәрү планлаштырыла. «Указга» кермәгәннәрнең саны билгеле (Россия Президенты Владимир Путинның «Май указлары» хакында сүз бара — Л.Л.). Аларның хезмәт хакына 3,1 млрд сум күләмендә акча каралган», - диде министр.

Алдагы өч елга булачак бюджет планы проектында икътисади үсеш, көндәшлеккә чыдамлылыкны арттыру, халыкның тормыш дәрәҗәсен үстерү өчен заманча инфраструктураларны арттыру буенча чаралар өстенлекле булып кала бирә. Парламент тыңлауларыннан соң Татарстан Премьер-министры Алексей Песошин шундый нәтиҗә ясады.

«Татарстанның 2018 ел бюджеты дәүләт программалары кысаларында гамәлгә ашырыла. Акчалар бары перспективалы программаларның төгәл бурычларын үтәр өчен генә бүленәчәк. Бюджетның һәр сумы үз юнәлешендә төгәл бурыч үтәргә тиеш», - диде Алексей Песошин.

Премьер-министр билгеләп үткәнчә, 2018 ел бюджеты да социаль юнәлештә булачак. «Социаль өлкәгә бүленгән акча арта. Беренче чиратта, Россия Президентының «Май кануннары» нигезендә хезмәт хакын арттыруга юнәлтелгән чыгымнар үсә», - диде Татарстан Миниcтрлар Кабинеты башлыгы һәм республикада 37 программа гамәлдә һәм чыгымнарны исәпләгәндә аларны да исәпкә алырга кирәк.

● 11 октябрьдә ТР Дәүләт Советы каршындагы Иҗтимагый яшьләр палатасы советы әгъзалары һәм республиканың балалар оешмалары вәкилләре Татарстанның сәламәтлек саклау министрлыгы җитәкчесе Адель Вафин белән очраштылар. Яшь парламентарийлар анда сәламәт яшәү рәвеше турында сорауларны күтәрделәр.
ИЯП рәисе Илдар Суфияров яшьләр арасында йогышлы авыруларга каршы көрәш мәсьәләсен аеруча җитди дип бәяләде. Аның фикеренчә, медицинаның нәтиҗәлелеген арттыру өчен дәүләт органнары һәм җәмәгатьчелек бергә эшләргә тиеш. 
Республиканың сәламәтлек саклау министры йогышлы авыруларга каршы көрәшне хәзерге заман медицинасының төп эш юнәлешләреннән берсе дип күрсәтте. “Соңгы елларда яңадан яңа куркынычлар туды, - диде Адель Вафин. – Һәм бу шартларда җәмгыятьнең әлеге куркынычларга каршы тору юлларын дөрес аңлавы таләп ителә. Кешеләр үзешчән дәвалаучыларга түгел, ә профессмоналларга ышанырга кирәклеген аңларга тиеш. Кызганычка каршы, безнең илдә врачларга ышаныч әлегә тиешле дәрәҗәдә түгел”. 
Министр әйткәнчә, халыкка ялган һәм ялгыш мәгълүмат тараткан өчен мәгълүмат чараларының җаваплылыгын арттырырга кирәк. “Безнең гражданнар белгечләр әзерләгән рецептлар һәм киңәшләр белән эш итәргә тиеш”, - диде ул.  

● 11 октябрьдә 2018 елга Татарстанның сәламәтлек саклау өлкәсенә бюджеттан бүленгән акчалар күләме артачак, дип белдереде Дәүләт Советының Социаль сәясәт комитеты утырышында Татарстан икътисад министры урынбасары Олег Пелевин. 
Утырышта депутатлар «2018 елга, 2019 һәм 2020 еллар план чорына Татарстан Республикасы бюджеты турында» Татарстан Республикасы законы проекты хакында фикер алыштылар.

Олег Пелевин әйтүенчә, киләсе елда республиканың сәламәтлек саклау өлкәсенә 22,5 млрд сум акча бүлеп биреләчәк. Бу, 2017 ел белән чагыштырганда, 4,7 млрд сумга күбрәк.

Мәгълүм булганча, депутатлар бюджет планын алдагы 3 елга карый. Шуңа бәйле рәвештә, 2019 елда бу юнәлешкә - 21,4 млрд сум, 2020 елда 19,8 млрд сум күләмендә акча бүлеп бирелер дип фаразлана.

Чит илләрдә яшәүче ватандашларыбызны, ирекле рәвештә Татарстанга күчерү буенча яңа программа эшли башларга мөмкин. Бу хакта бүген депутатларга республиканың хезмәт, халыкны эш белән тәэмин итү һәм социаль яклау министры урынбасары Энҗе Нигъмәтҗанова хәбәр итте. 
Аның сүзләренә караганда, бу программа әле быел гына әзерләнә башлаган һәм ул әлегә 2017-2018 елларга исәпләнәчәк.

“Дәүләт программасы чит илләрдә яшәүче 300 ватандашыбызны үз теләкләре белән Татарстанга күчереп кайтарырга ярдәм итәчәк. Боларның 100 се — дәүләт программасында катнашучылар һәм 200е - аларның гаилә әгъзалары”, - диде Энҗе Нигъмәтҗанова.

Урынбасар билгеләп үткәнчә, дәүләт программасы Татарстанга кайтырга теләүчеләргә мәгълүмати һәм норматив-хокукый ярдәм күрсәтүне күздә тота.

Моның өчен каралачак чыгымнар күләме 8 млн 903 мең сум булыр дип планлаштырыла. Моның 4 млн 451 мең сумы 2017 елда тотылачак. Бу акчалар Татарстан бюджетының чыгым өлешендә күрсәтелгән.

Дәүләт программасында катнашырга теләүчеләр эшкә яраклы яшьтә (балигълык яшенә җиткән), хезмәткә яраклы булырга тиеш. Республиканың эш базарында ихтыяҗ булган һөнәр ияләре, бигрәк тә галимнәргә, табибларга, авыл хуҗалыгы хезмәтчәннәренә, югары технологияләр белән шөгыльләнүчеләргә өстенлек биреләчәк.

Дәүләт Советы Рәисе урынбасары Римма Ратникова әлеге программага ихтыяҗ зур булыр дип белдерде. Чит илләрдән Татарстанга кайтырга теләүчеләр шактый, диде ул. “Тиешле шартлар тудырылуга кайтырга теләк белдерүче ватандашлар булачак. Кыргызстанда, Казахстанда сабан туйларда булган вакытта минем янга шактый кеше шул сораулар белән килде, махсус программалар эшләве белән кызыксында” – диде Римма Ратникова һәм әлеге юл белән бу мәсьәләне хәл итеп буласына ышаныч белдерде.

Утырышта башка мәсьәләләр дә каралды. Чараны комитет рәисе Светлана Захарова алып барды.

● 13 октябрь 
Тиздән Татарстан мәктәпләрендә Парламент дәресләре узачак. Быел алар Татарстан Республикасы Конституциясенең 25 еллыгына багышлана. Шул уңайдан, Дәүләт Советы Рәисе Фәрит Мөхәммәтшин бүген парламент бинасында тарих, хокук һәм җәмгыять белеме укытучылары белән очрашты. 
«Быел Парламент дәресләре Татарстан Республикасы Конституциясенең 25 еллыгына багышлана, шуңа күрә укытучылар өчен семинар республиканың төп законы кабул ителгән, дискуссияләр, фикер алышулар үткәрелгән бинада узуы символик мәгънәгә ия. 13әр сәгать ике көн дәвамында Конституция турында фикер алыштык», - дип хатирәләрен яңартты Фәрит Мөхәммәтшин. Ул парламент дәресләренең укучыларда гражданлык активлыгын формалаштыру, законнарга аңлы мөнәсәбәт булдыру мәсьәләсендә әһәмияте зур булуын билгеләп үтте. 
«Без катлаулы мәсьәләләрне күтәрәбез, шуңа күрә иң мөһиме – укучыларны кызыксындыру. Мәктәпләрдә дә бу эшкә җаваплы карауларын күрәбез. Барлык предметлар мөһим, әмма бу мәсьәләләрне дә читләтеп үтеп булмый, чөнки гражданлык җаваплылыгын һәм үзаңны мәктәптән үк сеңдерергә кирәк. Яшь укытучыларга мөрәҗәгать итеп, республиканың төп законын өйрәнүгә, Татарстанда яшәүче гражданнарның хокук һәм бурычларын өйрәнүгә игътибар юнәлтүне сорар идем. Без укучыларыбызның теләсә нинди сорауларына җавап бирергә әзер булырга тиеш. Аларга берничә елдан Стратегия-2030ны гамәлгә ашыру эшенә кушыласы була», - диде Фәрит Мөхәммәтшин. 
Парламент Рәисе Конституциянең 25 ел эчендә зур үзгәрешләр кичереп, республиканың үсешен тәэмин итүче, җәмгыятьтә тотрыклылык саклаучы документ булуын ассызыклады. «Татарстан Конституциясен кабул итүнең 25 еллыгы – хакимиятнең барлык буыннарына халык белән аралашу һәм аның хокукый демократик дәүләт конституциясе булуын күрсәтү өчен бер сәбәп», - диде ул. 
Фәрит Мөхәммәтшин 27 нче октябрьдә Конституциянең 25 еллыгына багышлап, республика җәмәгатьчелегенең тантаналы җыелышы узачагын әйтте. «Безгә мәктәп эскәмиясеннән үк парламент дәресләрендә Татарстан Конституциясе нигезләрен өйрәнүнең яңа формаларын эзләргә кирәк», - диде ул. 
Татарстан Конституциясенең тарихы, әһәмияте турындагы төп доклад белән Законлылык һәм хокук тәртибе комитеты рәисе Шакир Яһудин чыгыш ясады.

● 13 октябрь 
Бүгенге көндә Татарстанда 43 мең 323 күп балалы гаилә җир участоклары алу өчен исемлеккә кертелгән, аларның 71,6 проценты ул җирләргә инде хуҗа, бу 28 мең 95 гаилә дигән сүз. Бу хакта бүген Татарстан Республикасы Дәүләт Советында Экология, табигатьтән файдалану, агросәнагать һәм азык-төлек сәясәте комитеты утырышында билгеле булды. Депутатлар өч һәм аннан күбрәк балалы гаиләләрне җир биләмәләре белән бушлай тәэмин итү мәсьәләсендә Татарстанның Җир кодексы нигезләмәләренең гамәлгә ашырылуы турында фикер алышты. 
Комитет рәисе Таһир Һадиев бушлай җир участогы күп кенә гаиләләргә бала табу өчен этәргеч бирә торган чара булуын билгеләп узды.

Төп доклад белән Татарстанның Җир һәм милек мөнәсәбәтләре министрлыгының Җир ресурслары идарәсе башлыгы Гүзәл Миндубаева чыгыш ясады. Ул республикада барлыгы 48 мең 832 күп балалы гаилә исәпләнүен әйтте. Әле ярты ел элек кенә аларның саны 45 меңне тәшкил иткән. Шуны билгеләп үтәргә кирәк: бүгенге көндә күп балалы гаиләләргә бирелә торган җир участокларының күпчелеге, 90 процентка якын өлеше, инженер һәм юл инфраструктурасы белән тәэмин ителмәгән. Гүзәл Миндубаева әйтүенчә, гаиләләрнең үзләренә тәкъдим ителгән җирдән баш тартуы да шуның белән бәйле.

Белешмәдән күренгәнчә, республика муниципаль берәмлекләрендә 2544 җир кишәрлегендә күп балалы гаиләләр тарафыннан төзелеш эшләре башланган. Район җирлегендә 393 индивидуаль торак йорт төзелгән. Белгечләр муниципаль районнарда күп балалы гаиләләргә җир биләмәләре бирүнең кимү динамикасы сакланганын билгеләп узды. Җир белән тәэминат кими, ә исемлеккә кертелгән, әмма әле җирсез күп балалы гаиләләр саны арта баруы әйтелде. Таһир Һадиев фикеренчә, республика территориясендә бу законны гамәлгә ашыруның кыенлыгы республика Хөкүмәтендә координацияләү үзәге булмау белән дә бәйле.

Казан белән Чаллыда вәзгыять аеруча кискен. Башкалада 12 039 күп балалы гаилә теркәлгән, аларның 10 мең 175е исемлеккә кертелгән, 3050 җир кишәрлеге бирелгән. Проблеманы хәл итү максатыннан, яңа территорияләрне бүлү күздә тотыла. Биектау районы Каймар бистәсендә, Лаеш районы Сокуры бистәсендә, Константиновка бистәсендә җир кишәрлекләре тәкъдим ителәчәк. 

Яр Чаллыда исә, күп балалы 6518 гаилә җир участокларына дәгъва кыла. 6171 гаилә исемлеккә кертелгән. Аларның 2599ына җир бирелгән, тагын 3572 гаиләгә җир бирәсе бар. Шәһәр читендә җир калмаганлыктан, Тукай районы администрациясе белән килешү нигезендә эш алып барыла. Әйтик, Калмаш бистәсендә 30 гектар мәйданда җир биләмәсе Яр Чаллының муниципаль милкенә тапшырылган.

Комитет Татарстан Министрлар Кабинетына күп балалы гаиләләргә бирелә торган җир кишәрлекләрен инфраструктура белән тәэмин итү турындагы мәсьәләне карарга тәкъдим итте. Төзелеш, архитектура һәм торак-коммуналь хуҗалык министрлыгына, җир бирү буенча генераль планга үзгәрешләр кертелә калса, җирле үзидарә органнарына булышлык күрсәтү бурычы куелды.

Балтырганга каршы көрәш буенча республикакүләм программа кирәк. Бүгенге утырышта әлеге мәсьәлә дә күтәрелде. 

Балтырганның куркыныч үсемлек булуы турында Россельхознадзорның Татарстан буенча идарәсе җитәкчесе урынбасары Ленар Фәттерахманов сөйләде. Аның сүзләренә караганда, республикада балтырган шактый еш очрый, ә аның кеше сәламәтлегенә тискәре тәэсире бик зур. Балтырган хәтта токсикологик агулануга китерергә мөмкин, нәтиҗәдә, нерв системасына да, йөрәк мускулына да зыян килә. 

Татарстанның Авыл хуҗалыгы һәм азык-төлек министрлыгы мәгълүматларына караганда, хәзерге вакытта балтырган үсә торган барлыгы 84 гектар авыл хуҗалыгы җирләре исәпләнә. 2015 һәм 2016 елларда аларның мәйданнары кечерәк булган. 

Әлегә балтырганга каршы бер көрәш чарасы да алып барылмый. Балтырган котырып таралмасын өчен, беренче чиратта, аны даими чабып тору кирәк. Ни өчен дигәндә, аның чәчәге 800 меңгә кадәр серкәсен чәчәргә сәләтле. 

Россельхознадзор һәм Россельхозцентр белгечләре балтырганга каошы республика дәрәҗәсендәге программа кирәк, дигән фикердә. Әйтик, Ленинград өлкәсендә инде 5 ел дәвамында бу юнәлештә эш үткәрелә. 

Балтырган начар климатик шартларга тотрыклы, башка төр үсемлекләр үсүгә комачаулый. Быел балтырганнан зыян күреп, хастаханәгә эләгүчеләр дә булган. Ул тәндә пешү кебек җәрәхәтләр чыгара, ул тирән дерматитка әверелә. Комитет рәисе Таһир Һадиев та аның көчле аллерген булуын билгеләп узды.

● 14 октябрьдә Татарстан Республикасы Дәүләт Советы рәисе Фәрит Мөхәммәтшин 137нче Парламентара Ассамблеясе берлегендә катнашу өчен Санкт-Петербургка килде. Эш сәфәре кысаларында ул Татарстанның Даими вәкиллегендә булды.
Татарстан Республикасының Даими вәкиле Ренат Вәлиуллин аны үз эшләре белән таныштырды, төбәктә икътисад, мәдәният, мәгариф өлкәсендә татарлар ярдәме белән башкарылган проектлар турында бәян итте. Ул шулай ук Татарстан Республикасы җитәкчелегенә ярдәм итеп торулары өчен рәхмәтен җиткерде. 
Татар теле укытучысы Альбина Фәхраҗиева Фәрит Мөхәммәтшинны Даими вәкиллек каршындагы Каюм Насыйри исемендәге Белем бирү–мәдәни үзәге эше белән таныштырды. 
Моннан тыш Фәрит Мөхәммәтшин танылган Петербург рәссамы, шәһәр архитектурасы пейзажы буенча оста Роберт Миф (Мифтәхетдинов) күргәзмәсен карады. 
Фәрит Мөхәммәтшин Ренат Вәлиуллинга Татарстан вәкиллегенең зур эш алып баруы өчен рәхмәт белдерде һәм уңышлар теләде.

● 17 октябрьдә республиканың төп финанс канун проекты Казна, салым һәм финанслар буенча комитет утырышында каралды. Искәртеп узыйк, әлегрәк документ Республика Дәүләт Советының башка комитетлары тарафыннан каралды, шулай ук парламент тыңлауларында тикшерелде. Республика Дәүләт Советының профильле комитеты чираттагы Татарстан парламенты утырышының көн тәртибенә кертү өчен 2018 елга һәм 2019-2020 еллар аралыгына республика казнасы проектын яраклы дип тапкан. 
Комитет утырышында Татарстанның финанс министры Радик Гайзатуллин 2018 ел казнасы проектының төп күләме турында сөйләде. Аның сүзләренчә, казна 2018 елда Urals нефть бәясеннән чыгып исәпләнелә, аның бер барреле 40,8 долларга тигез. 2018 елда уртача еллык доллар курсы 69,8 сум тирәсе булыр дип планлаштырыла. Министр хәбәр иткәнчә, 2018 елда Татарстан казнасы керем өлешенең гомуми суммасы 196,4 миллиард сум, 2019да – 199,4 миллиард сум, 2020дә – 203,5 миллиард сум күләмендә булыр дип фаразлана. Республика казнасы чыгымының гомуми күләме 2018 елда 199,1 миллиард сумны тәшкил итәчәк. Нәтиҗәдә, 2018 елга һәм 2019-2020 еллар аралыгына республика казнасы проекты буенча фикер алышкач, казна комитеты аны яхшы дип тапкан. 

● 19 октябрьдә Татарстан парламенты Президиумы утырышында бишенче чакырылыш Дәүләт Советының утыз өченче утырышы 26 нчы октябрьдә уздырылачагы мәгълүм булды. Утырышны Дәүләт Советы Рәисе урынбасары Юрий Камалтынов алып барды. 
Бүген Татарстан парламенты Президиумы утырышында бишенче чакырылыш Дәүләт Советының утыз өченче утырышы 26 нчы октябрьдә уздырылачагы мәгълүм булды. Утырышны Дәүләт Советы Рәисе урынбасары Юрий Камалтынов алып барды. 
Президиум көн тәртибенә 34 мәсьәлә тәкъдим итә. Дәүләт Советы Секретаре Лилия Маврина белдергәнчә, аларның уникесе - беренче укылышка чыгарылучы Татарстан Республикасы законнары проектлары, бер закон проекты икенче укылышка тәкъдим ителә. 
Көн тәртибендә иң төп мәсьәләләр - 2018 елга, 2019 һәм 2020 еллар план чорына Татарстан Республикасы бюджеты турында һәм шул чорларга Татарстан Республикасы Территориаль мәҗбүри медицина иминияте фонды бюджеты турында закон проектлары. "Әлеге закон проектлары комитет утырышларында һәм парламент тыңлауларында җентекләп тикшерелде," - дип белдерде Лилия Маврина. Утырышта Татарстан Республикасы Бюджет кодексының аерым нигезләмәләренең гамәлдә булуын туктатып тору турында закон проекты да каралачак. 
Беренче укылышка чыгарыла торган закон проектлары дәүләт граждан хезмәтенә, Алексеевск муниципаль районының “Биләр авыл җирлеге” һәм “Урманасты Шонталысы авыл җирлеге” муниципаль берәмлекләренең территорияләре чикләрен үзгәртүгә, шәһәр төзелеше эшчәнлегенә, җирле үзидарә органнарына күпфатирлы йортларны һәм (яисә) күчемсез мөлкәтнең бүтән объектларын өлешле төзү өлкәсендә, шулай ук торак-төзелеш кооперативларының күпфатирлы йортларны төзүгә бәйле эшчәнлеген дәүләт тарафыннан тикшереп торуны (күзәтчелек итүне) гамәлгә ашыру буенча дәүләт вәкаләтләрен бирүгә һәм башка законнарга кайбер үзгәрешләр кертү хакында.

Утырыш каравына 14 федераль закон проекты һәм 2 закон инициативасы чыгарыла. "Бу утырыштан башлап без чакырылыш ахырына кадәр Дәүләт Советы комитетлары хисапларын тыңлаячакбыз. Киләсе утырышта Законлылык һәм хокук тәртибе комитеты эшчәнлеге белән танышачакбыз," - диде Лилия Маврина. 
Президиум утырышында республика Президентының 2018 елга Дәүләт Советына Юлламасындагы тәкъдимнәрне тормышка ашыру буенча чаралар планын раслады.

«Узган ел кабул ителгән план 30 пункттан торган иде, аның буенча башкарыласы 46 чараның барысы да үтәлде диярлек. Калган чаралар ноябрь һәм декабрьдә башкарылачак», — дип аңлатма кертте Дәүләт Советы Рәисенең урынбасары Римма Ратникова. Аның сүзләренә караганда, 2018 елгы чаралар планы Татарстан Дәүләт Советы комитетлары һәм фракцияләре тәкъдимнәре нигезендә төзелгән.

«Планга кертелгән чаралар Татарстан Президенты Юлламасындагы тәкъдимнәр һәм киләсе елда респулика алдында торган максат һәм бурычларга нигезләнгән», — диде докладчы. Моңа гражданлык җәмгыятенең бөтендөнья үсеше, республикада милләт һәм динара тынычлыкны саклау, икътисад үсеше, республика предприятиеләренең җитештерүчәнлекләрен арттыру, чит ил, ислам партнерлары белән үзара элемтәләрне киңәйтү һәм башкалар керә.

Искәртеп узыйк, Юлламада зур игътибар социаль мәсьәләләрне чишүгә юнәлдерелгән. Дәүләт Советының чаралар планына проект эшчәнлегенә яшьләрне җәлеп итү, гаиләләрнең икътисадый һәм социаль хәләрен яхшырту буенча эшне дәвам итү, туучылар санын арттыру, сәламәтлек саклауны үстерү һәм башка мәсьәләләр кертелгән.

Римма Ратникова хәбәр иткәнчә, 2018 елда Татарстан Президенты Юлламасының 31 тезисы буенча 44 төп чара планлаштырылган. Монда экспертларны җәлеп итеп парламентның киңәйтелгән комитет һәм комиссия утырышларын уздыру, закон чыгаруны тәэмин итү буенча тәкъдимнәр карала торган түгәрәк өстәл үткәрү һәм башкалар керә.

● 20 октябрьдә КПРФ фракциясе утырышы булып узды. Анда депутатлар “2018 елга һәм 2019-2020 еллар периодына ТР бюджеты турында” закон проектын карадылар. Утырышта фракция җитәкчесе Хафиз Миргалимов, Дәүләт Советы депутаты Артем Прокофьев, муниципаль депутатлар, министрлыклар һәм ведомстволар җитәкчеләре һәм вәкилләре катнашты.
Республиканың социаль-икътисадый үсеше фаразлары белән утырышта катнашучыларны ТР Икътисад министры Артем Здунов таныштырды. Ә финанс министры урынбасары Алла Анфимова 2018 ел бюджетының төп күрсәткечләре турында сөйләде. Аның әйтүенчә, республиканың төп финанс документы проекты парлдаментның барлык комитетларында да тикшерелгән һәм хәзерге вакытта алардан кергән тәкъдимнәр буенча эш бара. 
Закон проекты буенча фикер алышөларда фракция җитәкчесе Хафиз Миргалимов, ДӘ депутаты Артем Прокофьев, Казан шәһәре Думасы һәм Яшел Үзәр районы Солветы депутатлары катнаштылар. Аерым алганда Хафиз Миргалимов социаль программаларны финанслау перспективалары, түләүсез медицина ярдәме күрсәтү өлкәсендәге проблемалар, мәктәпләр, балалар бакчалары һәм мәдәният йортлары төзелеше турында кызыксынды. 
Фракция әгъзалары тәкъдим ителгән закон проектын тулаем хуплауларын белдерделәр.  

● 20 октябрьдә Кировта Россия Федерациясенең Идел буе федераль округы субъектлары дәүләт хакимияте законнар чыгару (вәкиллекле) органнары ассоциациясенең чираттагы утырышында агросәнәгать комплексына дәүләт ярдәме күрсәтү, авыл халкының эш активлыгын, кече хуҗалыкларны үстерү һәм гражданнар арасында үзара салым оештыру турында сүз барды.
Дәүләт Советы Рәисе Фәрит Мөхәммәтшин чарада шәхси хуҗалыклар һәм шәхси ярдәмче хуҗалыкларны үстерү, шулай ук гражданнарны җирле әһәмияттәге мәсьәләләрне хәл кылуга җәлеп итү буенча Татарстан тәҗрибәсе белән уртаклашты. 
Дәүләт Советы Рәисе быелның августында биредә Россия Президенты каршындагы Җирле үзидарәне үстерү советы утырышы узганлыгын искә төшерде. Фәрит Мөхәммәтшин Татарстанның җирле үзидарәне үстерү буенча тиңдәшсез төбәкләрнең берсе булып торуын әйтте, чөнки республиканың 956 муниципаль берәмлеге (Россия субъектлары арасында – иң күп) бар, диде. 
Дәүләт Советы Рәисе проблемалар арасыннан бюджет акчасы белән түбән дәрәҗәдә тәэмин ителүне һәм гражданнарның җирле бурычларны хәл кылуда җирле үзидарә эшләренә тиешенчә җәлеп ителмәвен атап үтте. Республика муниципалитетларының күпчелеге, тәгаенләп әйткәндә, 91 проценты – авыллар. Авылның тормыш рәвеше мәдәният һәм традицияләрне саклауда мөһим роль уйный. “Тик авыл картая, анда яшәүчеләр саны кими, – диде республика парламенты башлыгы. – Бу – ил колачындагы бик җитди мәсьәлә”.

● 23 октябрьдә үгенге көннән парламент дәресе Татарстанның барлык мәктәпләрендә узачак. Быел парламент дәресе унынчы тапкыр үтә һәм ул “Татарстан Республикасы Конституциясе: егерме биш еллык тарих” темасына багышлана.  

Парламент дәресләре 23нән 28 октябрьгә кадәр бара.Искәртеп үтик, парламент дәресе – Татарстан Республикасы Дәүләт Советы, Татарстан Мәгариф һәм фән министрлыгы һәм Мәгариф үсеше институтының 2009 елдан гамәлгә ашырылып килә торган уртак проекты.

Әлеге дәресләрдә мәктәп укучыларына гади һәм аңлаешлы формада республика канун чыгару хөкүмәт органының роле һәм эшчәнлеге, кеше хокукы һәм бурычлары, сәяси-җәмгыять тормышында катнашу алымнары, кануннарның безнең тормышта тоткан роле турында сөйләнә.Нәтиҗәдә, парламент дәресләре укучыларның сәяси-хокукый мәдәниятен һәм актив гражданлык карашын формалаштыруда ярдәм итә.

● 23 октябрьдә ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев РФ Дәүләт Думасының Мәгариф һәм фән комитеты тарафыннан уздырылган “Гомуми белем бирүнең сыйфатын яхшырту мәсьәләләре” дигән киңәшмәдә чыгыш ясады. Дагстан башкаласы Махачкалада бара торган киңәшмәдә Дума һәм регионнарның парламентлары депутатлары, педагогика өлкәсе галимнәре, дәүләт органнары һәм җәмәгать оешмалары вәкилләре катнаша.
Пленар утырышта чыгыш ясап, Разил Вәлиев киңәшмәдә катнашучыларга Татарстанның дәүләт телләрен һәм туган телләрне өйрәтү һәм укыту тәҗрибәсе, бу өлкәдә гамәлдә булган норматив актлар турында сөйләде. 
“Россия Федерациясендә мәгариф турында” федераль закон республикаларның дәүләт телләрен өйрәнү һәм укыту мөмкинлеге бирә, - дип ассызыклады Разил Вәлиев. – “Татарстан Республикасының дәүләт телләре һәм Татарстандагы башка телләр турында” һәм “Мәгариф турында” Татарстан законнары нигезендә Татарстанда дәүләт телләре федераль дәүләт стандартлары кысаларында тигез күләмдә өйрәнелә. Шулай ук РФ Конституция судының 2004 елгы карары да татар һәм рус телләренең Татарстан мәктәпләрендә бертигез күләмдә өйрәнелүе турындагы карарның Россия Федерациясе Конституциясенә каршы килмәвен таный”. 
Россия Президентының республикалардагы дәүләт телләрен өйрәтү шартларын тикшерү турындагы күрсәтмәсенең милли республикалар җәмәгатьчелеген аптырашта калдыруны билгеләп үтеп, Татарстанның парламент комитеты җитәкчесе республикаларның дәүләт телләрен уку-укыту планнарында факультатив рәвештәге өлешкә кысырыклап чыгаруга борчылу белдерде. Аның фикеренчә, мондый хәл федераль дәүләт мәгариф стандартларының предмет өлкәләренә һәм уку-укыту планнарының вариантларына “Россия Федерациясе республикасының дәүләт теле” дигән предметның кертелми калуы аркасында килеп чыккан. Әмма шул ук вакытта Россия Конституциясе дә, федераль законнар да республикаларның дәүләт телләрен ирекле рәвештә генә укытуны таләп итмиләр бит. 
Бу өлкәдә хокукый җитешсезлекләрне исәпкә алып, Разил Вәлиев Россия Федерациясе Мәгариф һәм фән министрлыгына Россия республикаларының дәүләт телләрен укыту һәм өйрәтү мөмкинлекләрен законда каралганча тулы күләмдә тормышка ашыру механизмын булдырырга тәкъдим итәргә кирәк, дигән теләк белдерде. “Россия Федерациясе республикаларының дәүләт телләрен “Туган тел һәм әдәбият” предметы кысаларында өйрәтү мөмкинлеген булдырырга яисә мәҗбүри мөстәкыйль предмет сыйфатында беркетергә кирәк, - дип билгеләп үтте Татарстан Дәүләт Советы комитеты җитәкчесе. – Бүген без Россия Федерациясендә халыкларның тыныч һәм тату яшәве хакына милләтләр арасында ыгы-зыгылы мөнәсәбәтләр тудыруга юл куймаска тиешбез. Телләрне өйрәнү, аеруча дәүләт телләрен белү, безнең бердәмлекне ныгыту ысулы бит ул”.  

● 25 октябрьдә 
Татарстан мәктәпләрендә парламент дәресләре уза. Алар “Татарстан Республикасы Конституциясе: егерме биш еллык тарих” темасына багышланган. Бүген парламент дәресен Татарстан Дәүләт Советы Рәисе Фәрит Мөхәммәтшин да уздырды. Ул хокук фәне буенча Бөтенроссия мәктәп олимпиадасында катнашучылар һәм җиңүчеләр белән очрашты. 
Бу команда инде берничә ел рәттән Россия буенча узган олимпиадаларда даими катнашып беренче өчлеккә керә. Узган ел, мәсәлән, олимпиадаларда җиңүчеләр һәм призерлар арасында унбиш татарстанлы бар. Моңа сөенеп, Фәрит Мөхәммәтшин: “Без Мәскәүдән соң икенче урында. Белемегезне күрсәттегез, бу – үзенә күрә бер сәнгать!” – дип мактады парламент Рәисе укучыларны. 
Фәрит Мөхәммәтшин парламент дәресләре укучыларда сәяси-хокукый мәдәният һәм актив гражданлык позициясен формалаштыруга ярдәм итә дип әйтте. Ул очрашуда Татарстан Республикасы ничек барлыкка килгәнен, ни өчен республика Конституциясе Россиянекеннән алда кабул ителгәнен дә аңлатты. Хокуклар өчен көрәш юлы нинди булырга мөмкин икәнен сөйләде. Бүгенге очрашуның әһәмиятен ассызыклады. 
Укучылар Фәрит Мөхәммәтшинга да сорауларны яудырды. Ничек ял итәсез дип тә кызыксындылар, Татарстанда ничек карьера корып була дип киңәш тә сорадылар. “ВТ“ исә укучылардан һәм хокук фәне клубын җитәкләгән укытучыдан Татарстанда барган тел мәсьәләсе ни рәвешле хәл ителергә мөмкин дип кызысынды. “Россия, Татарстан Конституцияләре, законнары бар. Алар бер-берсенә каршы килми. Татарстан мәктәпләрендә дәүләт телләре укытыла. Бу хакта инде бер бәхәс булды. Әмма 2004 елда Россия Конституция суды республикада ике тел дә бертигез укытыла дигән карар чыгарылды. Әгәр дә мәсьәлә хокукый нормаларда хәл ителсә, ә бу шулай булырга тиеш тә, барысы да үз көчендә калачак“, – диде Казанның 2 санлы лицей укытучысы Илсур Җиһаншин.

